
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱՏԱՐԱԾՔԱՅԻՆ ԲԱՐԵՓՈԽՈՒՄՆԵՐԻ ԱՐԴՅՈՒՆՔՆԵՐԻ  ՈՒՍՈՒՄՆԱՍԻՐՈՒԹՅՈՒՆ
(ԹԵՄԱ՝ ՏՆՏԵՍԱԿԱՆ ՕԳՈՒՏՆԵՐ)
Սույն ուսումնասիրությունն իրականացվել է ԳՄՀԸ «Լավ տեղական ինքնակառավարում Հարավային Կովկասում» ծրագրի շրջանակներում՝ համաձայն սահմանված առաջադրանքի պայմանների ու պահանջների, 2017թ. մայիս-օգոստոս ամիսներին: Այն կատարվել է փորձագետ Ռուզաննա Տոռոզյանի կողմից: 

Ծրագիրն իրականացվում է  Գերմանիայի տնտեսական համագործակցության և զարգացման դաշնային նախարարության աջակցությամբ և Հայաստանում՝ Շվեյցարիայի զարգացման և համագործակցության գործակալության (ՇԶՀԳ) և ԱՄՆ միջազգային զարգացման գործակալության (ԱՄՆ ՄԶԳ) համաֆինանսավորմամբ: Այն իրականացվում է ՀՀ տարածքային կառավարման և զարգացման նախարարության հետ սերտ համագործակցությամբ՝ որպես քաղաքական գործընկեր: 
Սույն հրատարակության մեջ առկա տեսակետները, եզրակացությունները և պարզաբանումները անպայմանորեն չեն արտացոլում ԳՄՀԸ, ՇԶՀԳ, ԱՄՆ ՄԶԳ-ի և համապատասխան կառավարությունների դիրքորոշումները: Բովանդակության համար պատասխանատվությունը լիովին կրում է հեղինակը:
ՀԱՄԱՌՈՏ  ՆԿԱՐԱԳԻՐ

Այս ուսումնասիրությունն անդրադառնում է Հայաստանում 2015-2016թթ. խոշորացված 18 համայնքային փնջերում առաջացած տնտեսական օգուտներին: Դիտարկվել են ավելորդ, կրկնվող հաստիքների կրճատումը, որի արդյունքում բնականաբար տնտեսվում են աշխատանքի վարձատրության գծով ծախսերը, ավելացել են համայնքների հատկացվող ֆինանսական համահարթեցման դոտացիաները, ինչպես նաև որոշ համայնքներում սեփական եկամուտները՝ հարկերի հավաքագրման մակարդակի բարձրացման շնորհիվ: Արդյունքում առաջացած միջոցներն ուղղվել են համայնքներին անհրաժեշտ ծառայությունների մատուցմանը, որոնք նախկինում բացակայել են գյուղական համայնքներում, կամ առկա ծառայությունների որակի բարելավմանը:

ՆԵՐԱԾՈՒԹՅՈՒՆ
1996թ. ընդունված «ՀՀ վարչատարածքային բաժանման մասին» օրենքը երկիրը բաժանեց մարզերի, որտեղ իրականացվում է պետական կառավարում և 915 համայնքի, որտեղ իրականացվում է տեղական ինքնակառավարում: Համայնքների այս բավականին մեծ թիվը ընդամենը շուրջ 3 մլն բնակչություն ունեցող երկրի համար հանգեցրեց մի իրավիճակի, երբ հատկապես գյուղական համայնքների մեծամասնությունը ի զորու չէին համայնքների բնակիչներին մատուցել պատշաճ որակի համայնքային ծառայություններ: Մի կողմից սահմանափակ էին համայնքների ֆինանսական և մարդկային միջոցները, մյուս կողմից համայնքի բյուջեի սահմանափակ միջոցներն (այդ թվում՝ համայնքի բնակիչների վճարած հարկերը, տուրքերը) ուղղվում էին հիմնականում աշխատավարձերի վճարմանը՝ սահմանափակ հնարավորություններ թողնելով օրենքով համայնքին վերապահված լիազորությունների ֆինանսավորման համար: 

ԲԱՐԵՓՈԽՄԱՆ ՀԱՄԱՏԵՔՍՏԸ
Ստեղծված իրավիճակը շտկելու համար ՀՀ կառավարությունը շարունակական քայլեր է ձեռնարկում համայնքների խոշորացման ուղղությամբ, որի նպատակն է ցանկացած բնակչի համար ապահովել որակյալ համայնքային ծառայություններ՝ անկախ բնակության վայրից: Թեև խոշորացման գործընթացը սկսվել է 2015 թվականին և առայժմ իրականացվել միայն 18 համայնքային փնջերում, և նշված ժամանակահատվածը բավականին կարճ է առաջացած տնտեսական օգուտների վերաբերյալ լուրջ եզրահանգումների կատարելու համար, այդուհանդերձ, արդեն իսկ նկատելի են որոշակի արդյունքներ, որոնք դրական են անդրադառնում խոշորացված համայնքների համար: 

ՄԵԹՈԴԱԲԱՆՈՒԹՅՈՒՆ 
Այս ուսումնասիրությունն անդրադառնում է խոշորացված 18 համայնքային փնջերում առաջացած տնտեսական օգուտներին՝ կատարելով համայնքային բյուջեների ուսումնասիրություն՝ համապատասխանաբար համայնքների խոշորացումից առաջ և հետո: Մանրամասն դիտարկվել են խոշորացված համայնքներում ավելորդ, կրկնվող հաստիքների կրճատումը, համեմատվել են համայնքներին ֆինանսական համահարթեցման նպատակով հատկացվող դոտացիաները, ուսումնասիրվել են սեփական եկամուտները: Առանձնացվել են տարբեր համայնքների հաջողակ դեպքեր, բերվել են օրինակներ: Վերլուծությունները ներկայացվել են նաև աղյուսակների, գծապատկերների միջոցով:
Հետազոտության համար հիմք են հանդիսացել ՀՀ տարածքային կառավարման  և զարգացման նախարարության կողմից տրամադրված նյութերը՝ համայնքների բյուջեների և համայնքների աշխատակազմերի վերաբերյալ:
 ՀԱՋՈՂՈՒԹՅԱՆ ՊԱՏՄՈՒԹՅԱՆ ՆԿԱՐԱԳՐՈՒԹՅՈՒՆ
Նկարագրված իրավիճակը բարելավելու և Հայաստանում տեղական ինքնակառավարման համակարգի հետագա զարգացմանը  նպաստելու նպատակով, ՀՀ կառավարությունը ձեռնամուխ է եղել երկրում համայնքների խոշորացման գործընթացին: 

Մասնավորապես 2011թ. նոյեմբերի 10-ի թիվ 44 արձանագրային որոշմամբ ՀՀ կառավարությունը հավանություն է տվել «Համայնքների խոշորացման և միջհամայնքային միավորումների ձևավորման հայեցակարգ»-ին: Այնուհետև՝ 2015 թվականի նոյեմբերի 24-ին «Հայաստանի Հանրապետության վարչատարածքային բաժանման մասին» ՀՀ օրենքում կատարվեցին լրացումներ և փոփոխություններ, որի արդյունքում խոշորացվեցին առաջին երեք պիլոտային փնջերը: Արդյունքում ձևավորվեցին են ՀՀ Լոռու մարզի Թումանյան, ՀՀ Տավուշի մարզի Դիլիջան և ՀՀ Սյունիքի մարզի Տաթև բազմաբնակավայր համայնքները: 2016 թվականի հունիսի 17-ին նույն օրենքով կատարված փոփոխությունների արդյունքում կազմավորվեցին նաև ՀՀ Արարատի մարզի Ուրցաձոր, ՀՀ Շիրակի մարզի Ամասիա, Աշոցք, Արփի, Սարապատ, ՀՀ Սյունիքի մարզի Գորիս, Մեղրի, Գորայք, Տեղ, ՀՀ Վայոց Ձորի մարզի Ջերմուկ, Վայք, Զառիթափ և ՀՀ Տավուշի մարզի Այրում, Նոյեմբերյան և Կողբ բազմաբնակավայր համայնքները: 

Վարչական ծախսեր

Ուսումնասիրելով վերոնշյալ 18 խոշորացված համայնքային փնջերի աշխատակազմերը (հաստիքները) և աշխատանքի վարձատրության գծով համապատասխան ծախսերը՝ պարզ է դարձել, որ բազմաթիվ համայնքներում էականորեն կրճատվել են կրկնվող հաստիքները, հետևաբար նաև՝ աշխատավարձի գծով ծախսերը: Ընդհանուր առմամբ, 18 համայնքային փնջերում կրճատվել է 351 հաստիք: Նոր ձևավորված համայնքում աշխատակազմի կրճատման շնորհիվ տնտեսված գումարների հաշվին  առկա են նաև նոր ծառայությունների մատուցող 75  նոր աշխատողներ:  
Ոչ բոլոր համայնքներում է, որ ընդհանուր առմամբ կրճատված հաստիքները գերազանցում են նոր ստեղծված հաստիքներին: Օրինակ, այդպիսի համայնքներից են Զառիթափը, որտեղ կրճատված 17 հաստիքի փոխարեն ստեղծվել են 27 նոր հաստիքներ, որոնք բոլորը՝ ծառայություններ մատուցող հաստիքներ են: Վայքում 6 կրճատված հաստիքի փոխարեն  բացվել են նոր 7 հաստիքներ: Ուրցաձորում 6  կրճատված վարչական աշխատատեղերի փոխարեն ստեղծվել են ծառայություն մատուցող 6 նոր աշխատատեղեր:
Աշխատակազմերի հաստիքների, ինչպես նաև աշխատանքի վարձատրության գծով ծախսերի համեմատական վերլուծությունն (մինչև խոշորացումից և խոշորացումից հետո) ըստ համայնքների՝ ներկայացված է ստորև, համապատասխանաբար Գծապատկեր 1-ում և Գծապատկեր 2-ում:

Գծապատկեր 1. Աշխատակազմերի թիվը

Գծապատկեր 2. Աշխատանքի վարձատրության ծախսեր

Վերոնշյալ գծապատկերներից պարզ երևում է, որ խոշորացումը դրական ազդեցություն է ունեցել վարչական /աշխատավարձային/ ծախսերի կրճատման առումով: Էական տարբերություններ են նկատվում Գորիս, Մեղրի, Դիլիջան, Աշոցք, Սարապատ համայնքներում: 

Ավելին, առավել մանրամասն ուսումնասիրելու դեպքում կարելի է եզրահանգել, որ կրճատումները հիմնականում տեղի են ունեցել խոշորացված համայնքների աշխատակազմերի հաստիքների կրճատումների հաշվին` մասնավորապես համայնքային ծառայողների մասով: Փոխարենը` համայնքների աշխատակազմերում ձևավորվել և ձևավորվում են համայնքի բնակիչներին հանրային ծառայություններ մատուցող աշխատողների հաստիքներ: Այս համատեքստում կարևորվում է այն տեխնիկական և գյուղատնտեսական  ծառայությունների հասանելիությունը և մատչելիությունը համայնքի բնակիչներին, որոնք մինչ խոշորացումը կամ չէին մատուցվում, կամ էլ քիչ մարդկային ռեսուրսների առկայության պայմաններում ոչ պատշաճ էին մատուցվում (օրինակ, Քարահունջ գյուղում մանկապարտեզը նախկին մի քանի ամսվա փոխարեն ներկայումս աշխատում է ողջ տարին): Ավելացել են առանձին մասնագետների հաստիքներ, որոնք նախկինում, հատկապես գյուղական փոքր համայնքները չէին կարող իրենց թույլ տալ ունենալ (օրինակ՝ մեխանիզատորներ, բանվոր-ջրակարգավորողներ, հողաշինարարներ, բնապահպաններ և տեխնիկական ծառայություն մատուցող նոր հաստիքներ):

Նշվածն առավել մանրամասն դիտարկենք Մեղրի համայնքի օրինակով: Վերջինս ձևավորվել է նախկին Մեղրի և Ագարակ քաղաքային ու Ալվանք, Գուդեմնիս, Լեհվազ, Լիճք, Կարճևան, Կուրիս, Նռնաձոր, Շվանիձոր, Վահրավար, Վարդանիձոր և Տաշտուն գյուղական համայնքների միավորման արդյունքում: 

Խոշորացված Մեղրի  համայնքում 2017թ. առկա է 59 միավոր հաստիք, նախկին 104,82 միավորի փոխարեն: Խոշորացման արդյունքում կրճատվել է 45,82 միավոր հաստիք: Ընդ որում, 13-ով կրճատվել են համայնքային ծառայության պաշտոնները, 18,42-ով՝ տեխնիկական սպասարկում իրականացնողները, միևնույն ժամանակ 5-ով կրճատվել են համայնքի ղեկավարի օգնականների, խորհրդականների, ռեֆերենտների ընդհանուր թիվը: Բնականաբար, կրճատվել է նաև համայնքի ղեկավարների թիվը (12-ով), որոնց փոխարինել են համայնքի վարչական ներկայացուցիչները: Արդյունքում, հաստիքների կրճատման ազդեցությունը նորաստեղծ համայնքի բյուջեի վրա այսպիսին է. նախկինում  104,82 հաստիքների  պահպանման համար պահանջվել էր 10.992.394 դրամ (պաշտոնային ամսական դրույքաչափերի հանրագումարը): Ներկայումս արդեն խոշորացված համայնքի համար այդ ծախսը կազմում է 6.529.123 դրամ, այսինքն՝ համայնքը խոշորացման արդյունքում ամսական տնտեսել է 4.463.271 դրամ (տարեկան կտրվածքով՝ շուրջ 53.559.252 դրամ):

Սեփական եկամուտներ
Ուսումնասիրելով բոլոր միավորված համայնքների սեփական եկամուտները՝ կարելի է նկատել դրանց աճ՝ 2017թ. պլանային ցուցանիշները 2016 թվականի պլանային և փաստացի ցուցանիշների համեմատությամբ (տես ստորև Աղյուսակ 1-ը): 
Աղյուսակ 1. ՀՀ խոշորացված համայնքների բյուջեների ցուցանիշներ
	Հ/հ
	Անվանումը
	Սեփական եկամուտներ
	2017թ.
 աճի %-ը  2016թ.   նկատմամբ 
(ծրագիր)
	2017թ. 
աճը 2016թ.                                                                                                                                                                                                           համեմատ                                          հազ. դրամ
(ծրագիր)

	
	
	ծրագիր 2016թ. հազ. դրամ 
	փաստացի 2016թ. հազ. դրամ 
	կատ. %-ը 
	ծրագիր 
 2017թ., հազ. դրամ.
	
	

	1
	Ուրցաձոր
	25.548,0
	25.956,4
	101,6
	29.130,0
	14,0
	3.582,0

	2
	Թումանյան
	22.989,6
	21.913,8
	95,3
	28.420
	23,6
	5.430,2

	3
	Արփի
	37.372,6
	24.098,5
	64,5
	41.236,7
	10,3
	3.864,1

	4
	Ամասիա
	43.484,3
	31.503,9
	72,4
	49.968,2
	14,9
	6.483,9

	5
	Աշոցք
	51.018,5
	40.482,1
	79,3
	59.027,9
	15,7
	8.009,4

	6
	Սարապատ
	31.928,6
	21.599,3
	67,6
	32.119,3
	0,6
	190,7

	7
	Գորիս
	114.557,9
	145.790,8
	127,3
	153.503,0
	34,0
	38.945,1

	8
	Տաթև
	24.932,7
	25.354,7
	101,7
	41.703,0
	67,3
	16.770,2

	9
	Տեղ
	38.112,9
	35.420,0
	92,9
	47.487,7
	24,6
	9.374,8

	10
	Գորայք
	139.280,4
	140.306,3
	100,7
	155.328,1
	11,5
	16.047,7

	11
	Մեղրի
	184,547,0
	186.138,7
	100,9
	244.596,3
	32,5
	60.049,3

	12
	Վայք
	40.697,5
	42.513,6
	104,5
	69.266,8
	70,2
	28.569,3

	13
	Զառիթափ
	152.109,8
	150.802,9
	99,1
	154.703,3
	1,7
	2.593,5

	14
	Ջերմուկ
	203.612,1
	193.490,6
	95,0
	264.301,3
	29,8
	60.689,2

	15
	Դիլիջան
	209.532,2
	182.291,6
	87,0
	280.379,5
	33,8
	70.847,3

	16
	Նոյեմբերյան
	79.503,0
	75.945,3
	95,5
	104.829,5
	31,9
	25.326,5

	17
	Այրում
	65.218,1
	52.868,4
	81,1
	73.252,4
	12,3
	8.034,3

	18
	Կողբ
	23.030,6
	20.547,2
	89,2
	29.107,7
	26,4
	6.077,1


Մասնավորապես, Գորիս համայնքում սեփական եկամուտների 2017թ. պլանային ցուցանիշը 38.945,10 հազ. դրամով ավելի է 2016-ի համապատասխան ցուցանիշի համեմատությամբ: Նույն ցուցանիշը փաստացի հավաքագրված սեփական եկամուտների հետ համեմատելու դեպքում ևս կարելի է առաջընթաց արձանագրել 7.712,16 հազ. դրամի չափով:

 Նույնը կարելի է պնդել Մեղրի համայնքի դեպքում: Մեղրի համայնքում ֆինանսական միջոցների կենտրոնացումը և ճիշտ վարչարարությունը հանգեցրել է բյուջետավորման հետևյալ ցուցանիշներին.  համայնքի 2017թ. բյուջեում եկամուտների ընդհանուր գումարը կանխատեսվել է 635.266,3 հազար դրամ, որը 17,6%-ով ավելի է 2016թ. փաստացի հավաքագրած եկամուտներից: Կանխատեսված եկամուտների ընդհանուր ծավալում սեփական եկամուտները կազմում են 244.596,3 հազար դրամ, ինչն ավելի է 2016թ. փաստացի հավաքագրված եկամուտներից: Հարկերը և տուրքերն աճել են 8,3%-ով, որը մեծամասամբ պայմանավորված է նախկին բնակավայրերի թերի վարվող բազաների ճշտմամբ, մասնավորապես, գյուղական համայնքներում հողի հարկի և գույքահարկի բազաները հաճախ վարվել են առանց ճշտումների: Վճարման դաշտ են բերվել մոտ 50 տնտեսավարող սուբյեկտներ, որոնք նախկինում ներառված չեն եղել տեղական տուրքերի վճարման բազայում: Խոշորացման արդյունքում Մեղրի համայնքի բյուջեի աճն ըստ առանձին եկամուտների ներկայացված է Աղյուսակ 2-ում:
Աղյուսակ 2. Մեղրի համայնքի բյուջեի ցուցանիշների աճն ըստ առանձին եկամուտների
	
	2016 փաստացի, դրամ
	2017 պլան, դրամ
	Աճը գումարային, դրամ
	Աճը %-ային

	Ընդամենը
	540.149.508
	635.266.300
	95.116.792
	17,6%

	1.Վարչական բյուջե, որից՝
	481.024.253
	558.266.300
	77.242.047
	16,1%

	1.1 Հարկեր և տուրքեր
	75.034.004
	81.286.300
	6.252.296
	8,3%

	1.2 Պաշտոնական դրամաշնորհներ
	239.875.700
	248.306.800
	8.431.100
	3,5%

	1.3 Այլ եկամուտներ
	166.114.548
	228.673.200
	62.558.652
	37,7%

	Վարձակալությունից մուտքեր
	64.649.506
	85.166.000
	20.516.494
	31,7%

	Տեղական վճարներ
	25.525.660
	31.200.000
	5.674.340
	22,2%

	Ընթացիկ դրամաշնորհներ
	25.388.758
	60.000.000
	34.611.242
	136,3%

	Այլ եկամուտներ
	50.550.624
	52.307.200
	1.756.576
	3,5%

	2. Ֆոնդային բյուջե, որից՝
	59.125.255
	77.000.000
	17.874.745
	30,2%

	2.1 Կապիտալ դրամաշնորհ
	10.700.000
	30.000.000
	19.300.000
	180,4%

	2.2 Օտարումից մուտքեր
	48.425.255
	47.000.000
	-1.425.255
	-0.29


Նման պատկեր է գրեթե բոլոր խոշորացված համայնքներում. բացի այն, որ բոլորի մոտ սեփական եկամուտների մասով 2017թ. համար նախատեսված հաշվարկային ցուցանիշների աճ է գրանցվել նախորդ տարվա հաշվարկային ցուցանիշների նկատմամբ, փաստացի հավաքագրման տոկոսները նույնպես գերազանցել են նախորդ տարվա ցուցանիշները: 2017թ. առաջին կիսամյակի կտրվածքով, բոլոր համայնքների սեփական եկամուտների հավաքագրման ցուցանիշները գերազանցել անցած տարվա փաստացի հավաքագրման ցուցանիշներին:  Սա արդեն խոսում է այն մասին, որ խոշորացված համայնքներում ուժեղացել է հարկերի հավաքագրման  վարչարարությունը:

Թեև նշված համայնքների խոշորացումից կարճ ժամանակ է անցել առավել հիմնավոր եզրակացությունների հանգելու համար, սակայն նախնական այս վերլուծություններից կարելի է ենթադրել, որ խոշորացումը որոշակի հնարավորություն է ընձեռում բարձրացնելու համայնքների եկամուտները՝ հիմնականում հարկերի հավաքագրման բարելավման շնորհիվ: 
Ֆինանսական համահարթեցման դոտացիաներ

Համայնքներում խոշորացման գործընթացն անհրաժեշտ է դիտարկել նաև տեղական ինքնակառավարման ոլորտում իրականացվող համակարգային բարեփոխումների համատեքստում:  Այս առումով հատկանշական է «Ֆինանսական համահարթեցման մասին» Հայաստանի Հանրապետության նոր օրենքի ընդունումը, որն իր հերթին նպաստում է արձանագրված դրական արդյունքների ամրապնդմանը: Մասնավորապես, կարևոր է նկատել, որ այդ նոր օրենքը համայնքներին հատկացվող ֆինանսական համահարթեցման դոտացիան հաշվարկելիս հաշվի է առնում համայնքում ընդգրկված բնակավայրերի թիվը: Սա նշանակում է, որ խոշորացված համայնքները ստանում են ավելի շատ ֆինանսական համահարթեցման դոտացիա նախկին համայնքների դոտացիայի հանրագումարի համեմատությամբ, ինչը լրացուցիչ եկամուտ է հանդիսանում խոշորացված համայնքներում համայնքային ծառայությունները բարելավելու համար: 

Ֆինանսական պարտավորությունների մարում

Վերը թվարկված եկամուտների հաշվին մի շարք խոշորացված համայնքներում հնարավոր է դարձել մարել տարիների ընթացքում կուտակված պարտքեր, ինչպես նաև միջոցներ գտնել ջրամատակարարման, գազաֆիկացման աշխատանքներ համաֆինանսավորելու համար: Օրինակ՝ Դիլիջան խոշորացված համայնքի բյուջեի միջոցների հաշվին մարվել են Դիլիջան, Հաղարծին, Թեղուտ, Գոշ, Աղավնավանք, Խաչարձան, Հովք նախկին համայնքների աշխատողների վերջնահաշվարկային բոլոր վճարումների 28.570,0 հազար դրամ գումարը, Գոշ, Աղավնավանք, Խաչարձան, Հովք նախկին համայնքների գազաֆիկացման աշխատանքների համաֆինանսավորման պարտավորություններից գոյացած 28.590,0 հազար դրամ գումարը, Թեղուտ նախկին համայնքի խմելու ջրագծի կառուցման աշխատանքների վճարման պարտավորություններից գոյացած 5.447,0 հազար դրամ գումարը, Հովք նախկին համայնքի գոյացած 2.126,0 հազար դրամ գումարը, Հաղարծին նախկին համայնքի ջրամատակարարման համակարգի կառուցման աշխատանքների վճարման պարտավորություններից գոյացած 5.029,3 հազար դրամ գումարը:

ԱՄՓՈՓՈՒՄ
Վերը թվարկված օրինակները վկայում են այն մասին, որ համայնքների խոշորացման դրական հետևանքները, թեև կարճ ժամանակ անց, բայց արդեն նկատելի են: Համախմբված բյուջեները, ինչպես նաև աշխատակազմերի, աշխատավարձերի գծով ծախսերի կրճատումը, համայնքների համար լուրջ հնարավորություններ է ստեղծում այս ծախսերն ուղղելու ավելի որակյալ, որոշ դեպքերում՝ տվյալ համայնքի համար նոր համայնքային ծառայությունների մատուցման և կապիտալ ներդրումների իրականացմանը: Տարբերությունները զգալի են հատկապես փոքր, հիմնականում գյուղական համայնքների համար, որն էլ իր հերթին նշանակում է, որ շատ ծառայություններ աստիճանաբար հասանելի են դառնում բնակիչների համար՝ անկախ նրանց բնակության վայրից: 

